
Turpandin ⱪezip qiⱪirilƣan Uyƣur tilidiki ⱪǝdimki Hristian tekistlǝr
Miladiyǝ 1902-1914-yili Germaniyǝdin qiⱪⱪan «Turpan Ekspeditsiyǝ»diki arheologlar Turpandiki Bulayiⱪ degǝn monastir 

ornisidin  ⱪǝdimki yoƣan bir kütüphanini ⱪezip qiⱪarƣan. Kütüphana birnǝqqǝ tilidiki 30000 doklatni — hǝnzu tilidiki 6000, 
toharian tilidiki 4000, sanskrit tilidiki 8000, xundaⱪla siriyak tili, sogdi tili, uyƣur tilidiki 1000 doklatni ɵz iqigǝ alidu.

Siriyak, sogdi wǝ uyƣur tilidiki 1000 doklatlat siriyak yezikta pütülgǝn, barliⱪ mǝzmunliri Mǝsiⱨ yoli toƣruluⱪtur. 
Bu qong hǝzinǝ bolƣan materiyal Berlin xǝⱨirigǝ elip kelingǝn, birnǝqqǝ orunlarda saⱪlaⱪliⱪ. 

DANIXMƏNLƏR MƏSIⱧKƏ IBADƏT ⱩILIDU

Ong tǝrǝptiki ⱪǝdimki Uyƣurqǝ pütülgǝn bu tɵt bǝttǝ (Berlin Muzeyidiki 
«Turpan toplimisi» U9175) Mǝsiⱨning tuƣuluxi wǝ «xǝrⱪtin kǝlgǝn 
danixmǝnlǝr»ning Mǝsiⱨkǝ ibadǝt ⱪilixi toƣrisidiki bayan hatirilǝngǝn. Injil 
«Matta» 2:1-12 bilǝn selixturung; bu bayanning kɵp tǝpsilatliri Injildiki ǝsliy 
bayan bilǝn op’ohxax (uningdin baxⱪa bǝzi «riwayǝt»lǝr tepilidu). Tǝrjimisi 
tɵwǝndǝ: —

Danixmǝnlǝr: «Biz berip xu uluƣ zatⱪa ibadǝt ⱪilmaⱪqimiz!»: — dedi.

Xu qaƣda Ⱨerod padixaⱨ ularƣa ǝmr ⱪilip: «Əmdi, oƣullirim, silǝr berip 
obdan sürüxtürüp uni tepinglar. Tapⱪan ⱨamanla ⱪaytip kelip meni 
hǝwǝrlǝndürünglar. Mǝnmu berip uningƣa ibadǝt ⱪilmaⱪqimǝn» — dedi.
Danixmǝnlǝr Yerusalemdin qiⱪixi bilǝnla ⱨeliⱪi yultuz ularƣa ayan bolup, 
ular bilǝn billǝ mangdi. Ular Bǝyt-lǝⱨǝmgǝ yǝtkǝndǝ, yultuz tohtidi, yǝnǝ 
mangmidi. Danixmǝnlǝr dǝl xu yǝrdǝ Mǝsiⱨ bolƣan Hudani tapti; andin 
titrigǝn ⱨalda Uning aldiƣa kirdi. Yük-taⱪlirini eqip ⱨǝdiyǝliri üq hil bolup, 
altun, mǝstiki, wǝ murmǝkkidin ibarǝt idi! Ular ibadǝt ⱪilip, tǝxǝkkür eytip 
mǝdⱨiyǝ oⱪuxti. Qünki U ularning padixaⱨi, Mǝsiⱨ bolƣan Hudasidur!….

Xu qaƣda Hudaning bir pǝrixtisi danixmǝnlǝrgǝ kɵrünüp ularni baxⱪa yol 
bilǝn yetǝklidi. Xuning bilǝn ular Ⱨerod padixaⱨ bilǝn ⱪayta kɵrüxmidi….
Ⱨerod danixmǝnlǝrning baxⱪa yol bilǝn ⱪaytⱪinini kɵrüp ƣǝzǝplinip: …. 
«Berip, padixaⱨliⱪimdiki tehi ikki yaxⱪa kirmigǝn oƣul-ⱪizlarning ⱨǝmmisini 
ɵltürüwetix!» — dǝp buyrudi …
Lekin Hudaning bir pǝrixtisi Yüsüpning qüxidǝ uningƣa kɵrünüp, mundaⱪ 
buyrudi ...

UYƢUR TILIDIKI BIR DUA

Sol tǝrǝptiki bu Uyƣur tilidiki materiyal (U4910 ⱨɵjjiti 
yaki T II B28 ⱨɵjjiti deyilidu)  towǝndiki uxbu duani ɵz 
iqigǝ alidu: —— 

“Bizning tǝlǝplirimizni, bizning arzulirimizƣa ⱪulaⱪ sal.  
Sǝn anisizlarning anisisǝn, atisizlarning atisisǝn. 
Bizdǝk biqarilarning tayanqisisǝn. 
Sǝn barliⱪ ümidsizlǝrni ümidwar ⱪilƣuqisǝn.
Sǝn barliⱪ dǝrdmǝnlǝrni, zulumƣa uqriƣanlarni 
dǝrdtin, zulumdin azad ⱪilƣuqisǝn. 
Sǝn yǝnǝ hǝtǝrlik kesǝllǝrgǝ giriptar bolƣanlarning  
kesǝllirigǝ, yarilarning yariliriƣa xipaliⱪ bǝrgüqi... 
tewipsǝn. 
Sǝn yǝnǝ barliⱪ gunaⱨkarlarning gunaⱨliridin 
azad ⱪilƣuqi Pǝrwǝrdigarsǝn...”


